
UMP himpun intelek 
bincang Isu Pembangunan 

Modal Insan
Universiti Malaysia Pahang (UMP) buat 
pertama kalinya menghimpunkan lebih 200 
intelek dalam 35 sesi selari dalam Seminar 
Antarabangsa Pembangunan Modal Insan 
(ICONHCD 2009) yang diadakan selama tiga 
hari mulai 25 hingga 27 Mei 2009 lalu di Swiss 
Garden Resort & Spa Kuantan. 

Majlis dirasmikan oleh Timbalan Menteri 
Sumber Manusia, Kementerian Sumber 
Manusia Senator Datuk Maznah Mazlan.

Datuk Maznah Mazlan dalam ucaptama beliau 
berkata, Persidangan Antarabangsa Modal 
Insan yang bertemakan “Enhancing Human 
Capital Development Through Different Roles 
and Perspectives” ini diadakan tepat pada 
masanya semasa dunia sedang mengalami 
krisis ekonomi. 

“Inilah peluang terbaik bagi kita berkumpul 
dan mencari jalan penyelesaian dan 
penstrukturan semula polisi yang ada bagi 
memperbaiki kelemahan dan membuka 
peluang baru bagi kita terus bersaing dalam 
keadaan ekonomi yang sentiasa berubah.

“Kementerian Sumber Manusia sendiri telah 
berusaha menambah 80 cawangan Jabatan 
Tenaga Kerja (JTK) dan 22 pusat khidmat 
setempat bagi memudahkan penempatan 
pencari kerja dan penempatan semula pekerja 
selepas pemberhentian,” katanya.

